
AGENDA PENYELIDIKAN

UUM ONLINE: Bagi mengalakkan aktiviti penyelidikan dalam kalangan penyelidik universiti,

Uniutama Education and Consultancy Sdn Bhd (UECSB) telah menyerahkan sumbangan Geran
Penyelidikan berjumlah RM300,000 kepada Universiti Utara Malaysia (UUM).

Penyerahan sumbangan tersebut telah disampaikan Ketua Pegawai Eksekutif Kumpulan Uniutama
Management Holdings Sdn. Bhd. (UMHSB), Rodzi Lebai Karim kepada Naib Canselor, Prof. Dato'
Dr. Ahmad Bashawir Abdul Ghani di Bilik Mesyuarat Naib Canselor, semalam.

Naib Canselor berkata, dalam keadaan ekonomi global yang tidak menentu kini telah menyebabkan
universiti sukar untuk menerima dana sama ada dari dalam atau luar negara bagi menjayakan

agenda penyelidikan.



Menurutnya, beliau berterima kasih kepada UECSB kerana telah menyalurkan sumbangan geran
penyelidkan berjumlah RM300,000 tersebut agar penyelidik dapat melaksanakan aktiviti
penyelidikan mereka.

Katanya, agenda penyelidikan tetap penting meskipun menghadapi kekangan untuk mendapatkan
dana dan beliau berharap UECSB akan terus memberi sumbangan seperti itu pada masa hadapan.

"Malah, saya juga melihat jumlah sumbangan yang diberikan ini saban tahun meningkat. Sebagai
anak syarikat, UECSB perlu bantu universiti dalam pelbagai aspek agar universiti dapat terus
bertahan dalam tempoh jangka masa panjang. Itulah tujuan sebenar penubuhan anak syarikat.

"Di samping itu, saya mahu anak syarikat untuk memperkasakan jenama universiti dan syarikat
sendiri dengan perkemaskan agenda 'branding' atau penjenamaan agar lebih dikenali orang luar
khususnya dengan pihak industri," katanya.

Naib Canselor berkata, beliau harap universiti termasuk anak syarikat akan terus kuat dalam
keadaan pandemik ini dan anak syarikat dapat menjana pendapatan, seterusnya membantu
universiti.

Sementara itu, Ketua Pegawai Eksekutif Kumpulan UMHSB berkata, prestasi UECSB semakin
meningkat dari tahun ke tahun dan warga UECSB telah bekerja keras dengan situasi pandemik
sekarang.

Menurutnya, beliau juga berterima kasih kepada UUM kerana telah banyak membantu syarikat
dalam usaha menjana pendapatan.

